
Rubrig gramatik

Igo
Ladvärb „igo“ jonon:

1) das jen jenon to stip semik;

ukömob igo if oreinos = ukömob toä oreinos = ukömob to rein

2) lemuami, miedi bosa;

itirädikob so vemo das igo ävilob mogolön de us = itirädikob so 

vemo das vilöfikün keli ävilob dunön äbinos (ad) mogolön de us

3) das jenofot tefon yegi semik, to patöfs okik.

igo stupan sevon atosi = atos binon so suemovik (kleilik, balugik) 

das stupan alik sevon atosi

igo volframin smeitikon = metals valik smeitikon (ön vamot 

tefädik), e volframin no binon pläot

If

Konyun „ifi“ sinifon „igo if“.

ukömob ifi oreinos = ukömob igo if oreinos

In, ini

Präpod „in“ jonon das yeg anik papladon u jen jenon ninü 

(neplödü) yeg, plad, spad seimik:

cem papladon in dom = cem papladon ninü dom

yegs obik papladons in bog at = yegs obik papladons ninü bog at

in foginän = plödü davedöp

Präpod „ini“ jonon das muf u dun palüodons (ad) ninü bos:

eseitob yegis obik ini bog ed anu papladons in ut

eblunob flukis ini vat ad lavön onis

dese Fransän Volapük änüdranon ini Spanyän

enüfärmükob omi ini cem = enüfärmükob omi ad blib oma ninü 

cem

Is, iso
Ladvärbs „is“, „iso“ jonons spadi kel dabinon, papladon nilü 

spikan:

he! buk olik papladon is = he! buk olik papladon iso = he! buk 

olik papladon nilü ob

ven vobob lä nünöm, kat obik löfon zispatön su tab usio ed isio = 

kat obik löfon golön su tab de is ed lü is (de ob ed lü ob) = kat obik 

löfon golön su tab isao ed isio (de is ed lü is)

o, kat! isiö! = o, kat! golonöd isio (lü ob)!

o, kat! isaö! = o, kat! golonöd isao (de ob)!

Jü, jüä, jüo

Präpod „jü“, konyun „jüä“ e ladvärb „jüo“ jonons das jen semik 

ufinikon ven jen votik ujenon:

jü kiöp (jü top kinik) trenol? trenob jü el ‚Paris‘ = tö top kinik 

unexänol de tren? unexänob de tren tö zif el ‚Paris‘ = otrenob du tren 

no lükömon tö el ‚Paris‘

potöp jäfidon de düp 8id jü düp 17id = potöp primikon jäfidön ün 

düp 8id e finikon jäfidön ün düp 17id = potöp jäfidon bevü düps 8id e

17id

trenob jü el ‚Paris‘ = trenob jüä tren ulükömon tö el ‚Paris‘

vödabuk äninädon vödis primöl me tonats „a“ jüo „h“

Noet: fo näiset ko värb ön tim finik pla „jüä“ konyun „jus“ 

pagebon.

ogolob ve veg, jüä urivob telefonaleziöbi

ägolob ve veg, jüs irivob telefonaleziöbi

Jüesa
Präpod „jüesa“ binon koboyümavöd „jü+e+sa“:

jüesa del folid yulula = jü del folid yulula e sa ün del folid yulula

fipelön vali jüesa fenig lätik = fipelön vali, ed igo fenigi lätik

Jüi
Präpod „jüi“ sinifon „verätiko, löliko, ebo jü ...“:

ustebob tö stajon jüi tren balid ad stebedön oli = uspetob oli ebo 

jü tren balid, bi udetävob in on (in tren balid)

Sevols-li, das …
Grikän

1) Grikän binon län tö Yurop sulüdik, kel beseidon dili vesüdik 

tinisula Balkanik e nisulis plu telmil züik (ab te tumveldeg onas binons 

pebelödöl).

2) Vöds mils püka netik alik pö vol licinons de Grikänapükiks. 

Samo, bal pükas fulikün me vöds Grikänapükiks binon Linglänapük.

3) Grikän labon mödoti gretikün musedas vönotavik.

4) Cifazif tata el ‚Atina‘ binon bal zifas vönikün Yuropa. Tö on 

belödans plu 40% tata lödons.

5) I el ‚Atina‘ binon davedöp:

- demokrata;

- filosopa (filosopan balid binom hiel ,Θαλῆς ὁ Μιλήσιος‘ [,Tales di

Miletus‘]);

- Lepledas Lümpik (päjenükons 293na ünü yels de 776 jü 394 

bK[bü Kristus], panemons danädü belamasif ‚Όλυμπος‘ [,Olimpus‘, 

pajonedon su magod dono] kö cedü Grikänans gods Grikänik lödons);

- nolavas bolitik;

- literata vesüdik;

- jenavagrafa (jenavanu balid hiel ‚Ἡρόδοτος Hēródotos‘ 

[‚Herodotus‘] palecedon, äliföl ünü yels de 484 jü 425 bK[bü Kristus], 

kel ilautom büki jenavik gretik tefü krigs Grikäna-Pärsänik; id binom 

men-sümbol Grikäna);

- prinsipas ledinik matemata (lebuks matematanas Grikänik soik 

as hiels ‚Πυθαγόρας ὁ Σάμιος‘ [‚Püthagoras di Samos‘], ‚Εὐκλείδης‘ 

[‚Eukleides di Alexandria‘], ‚Ἀρχιμήδης‘ [‚Arkimedes di Siracusa‘] 

binükons stabi tidabukas nuik matematik);

- lügadramata e fredadramata.

5) Grikänans ägebons völädi netik okik el ‚dragmad‘ ünü yels 2650

jüä piplaädon ün yel 2002 fa el ‚yurod‘.

6) Fagot de plad alik jü mel tö Grikän no pluon milmetis 137.

7) Grikänans galikons ün düp 5-6id e slipikons pos düp 23id. 

Nelabi slipa neitik plaädons ünü siästad delik (de düp telid jü düp folid 

poszedelo).

8) Grikänans kanons palecedön polüglotans bi lärnons pö jul pükis 

tel foginik – Linglänapüki e bal pükas Yuropa bai väl lönik.

9) Grikän binon motedalän spotana (el ‚velkomip‘) jiel ,Sofia 

Yfantidou’.

Säkis, küpetis e lofotis aliks ä materis e volanuns 
nitediks kanols lüsedön lü penedabog «komunan@yandex.ru».

